
ISHLAB CHIQARISH XARAJATLARI VA 
MAHSULOT TANNARXINING BOSHQARUV 
TAHLILINI AMALGA OSHIRISH USULLARI

Xamidova S.Ya. 
Texnologiya, menejment va kommunikatsiya instituti
“Iqtisodiyoti, moliya va buxgalteriya hisobi” 
kafedrasi professori v.b., Iqtisodiyot fanlari doktori

Annotatsiya. Mazkur maqolada ishlab chiqarish xarajatlari va mahsulot tannarxini boshqarishda kompleks boshqaruv 
tahlilining nazariy hamda amaliy jihatlari yoritilgan. Jumladan, xarajatlarning integratsiyalashgan tahlili, mahsulot 
tannarxini hisoblash usullari, mahsulot xususiyatlari va tavakkalchilik darajasi, ta’sir etuvchi omillarni baholash, texnologik 
innovatsiyalar va optimallashtirish jarayonlari, to‘liq xarajatlar va daromadlarni hisoblash, shuningdek, mahsulot tannarxini 
optimallashtirish hamda strategiyalarni ishlab chiqish masalalari atroflicha tahlil qilingan.

Kalit soʻzlar: boshqaruv hisobi, kompleks boshqaruv tahlili, mahsulot tannarxi, xarajatlarning iqtisodiy elementlari, 
kalkulyatsiya moddalari, xarajatlar tahlili, ishlab chiqarish xarajatlari, davr xarajatlari, moliyaviy faoliyat xarajatlari, 
favqulodda xarajatlar (zararlar).

Abstract. This article examines the theoretical and practical aspects of comprehensive management analysis in the 
management of production costs and product cost. The study covers the integrated analysis of costs, methods for 
calculating product cost, product characteristics and risk assessment, evaluation of influencing factors, technological 
innovations and optimization processes, calculation of total costs and revenues, as well as cost optimization and the 
development of strategic decisions. The findings highlight the importance of comprehensive analytical approaches in 
improving cost management efficiency and enhancing the financial performance of enterprises.

Key words: management accounting, comprehensive management analysis, product cost, economic elements of costs, 
cost calculation items, cost analysis, production costs, period expenses, financial activity expenses, extraordinary 
expenses (losses).

Аннотация. В данной статье освещаются теоретические и практические аспекты комплексного управленческого 
анализа в управлении производственными затратами и себестоимостью продукции. Рассматриваются вопросы 
интегрированного анализа затрат, методы расчёта себестоимости продукции, характеристики продукции и уровень 
рисков, оценка влияющих факторов, технологические инновации и процессы оптимизации, расчёт полных затрат 
и доходов, а также оптимизация себестоимости продукции и разработка стратегических решений.

Ключевые слова: управленческий учёт, комплексный управленческий анализ, себестоимость продукции, 
экономические элементы затрат, калькуляционные статьи, анализ затрат, производственные затраты, расходы 
периода, расходы по финансовой деятельности, чрезвычайные расходы (убытки).

K I R I S H
Har bir xo‘jalik yurituvchi subyektda kompleks boshqaruv tahlili orqali mahsulot (ish, xizmat) ishlab chiqarish 

uchun amalga oshirilayotgan xarajatlarning maqsadga muvofiqligi va iqtisodiy samaradorligi baholanadi. 
Mazkur tahlil boshqaruv qarorlarini qabul qilish jarayonida muhim axborot manbai sifatida xizmat qiladi hamda 
resurslardan oqilona foydalanish darajasini aniqlash imkonini beradi.

Xarajatlar — mahsulot ishlab chiqarish, tovarlarni sotish, ishlarni bajarish va xizmatlar ko‘rsatish bilan 
bog‘liq sarf-xarajatlarning pul ifodasidir. Ular xo‘jalik yurituvchi subyekt faoliyatining moliyaviy natijalarini 
shakllantirishda asosiy omillardan biri hisoblanadi. Xarajatlarni to‘g‘ri hisobga olish va tahlil qilish ishlab 
chiqarish jarayonining samaradorligini oshirish hamda mahsulot tannarxini optimallashtirishga xizmat qiladi.

M A V Z U G A  O I D  A D A B I Y O T L A R  S H A R H I
Boshqaruv jarayonida menejerlarga shunchaki umumiy xarajatlar to‘g‘risidagi ma’lumot emas, balki aniq 

bir obyektga (mahsulot, mahsulot guruhi yoki xizmat turi) nisbatan amalga oshirilgan chiqimlar haqidagi axborot 
zarur bo‘ladi. Ya’ni, “xarajatlarni qayd etish obyekti” bo‘yicha shakllantirilgan ma’lumotlar boshqaruv qarorlarini 
qabul qilishda muhim ahamiyat kasb etadi.

Ishlab chiqarish xarajatlari — bu bevosita mahsulot (ish, xizmat)larni ishlab chiqarishga sarflangan hamda 
ularning tannarxini shakllantiruvchi xarajatlardir. Mahsulot tannarxi esa xom ashyo va materiallar, yoqilg‘i va 
energiya, asosiy vositalar amortizatsiyasi, mehnat resurslari hamda ishlab chiqarish bilan bog‘liq boshqa sarf-
xarajatlarning qiymatini o‘zida aks ettiradi.

Tannarx iqtisodiy kategoriya sifatida quyidagi funksiyalarni bajaradi:
−	 xarajatlarni hisobga olish va nazorat qilish vositasi hisoblanadi;
−	 mahsulot bahosining shakllanishi, foyda va rentabellik darajasini aniqlash uchun asos bo‘lib xizmat 

qiladi;
−	 boshqaruv va investitsiya faoliyati bo‘yicha qarorlar qabul qilishning muhim elementi hisoblanadi;
−	 resurslardan samarali foydalanish, yangi texnika va texnologiyalarni joriy etish hamda ishlab chiqarishni 

tashkil etish darajasini baholash ko‘rsatkichi vazifasini bajaradi.
O‘zbekiston Respublikasining 13.04.2016-yildagi “Buxgalteriya hisobi to‘g‘risida”gi O‘RQ-404-son Qonuni1 

hamda Oʻzbekiston Respublikasi Vazirlar Mahkamasining 05.02.1999-yildagi “Mahsulot (ishlar, xizmatlar)ni 
ishlab chiqarish va sotish xarajatlari tarkibi hamda moliyaviy natijalarni shakllantirish tartibi toʻgʻrisidagi nizomni 
tasdiqlash haqida”gi 54-son qarori2 talablariga muvofiq mahsulot tannarxini aniqlash tartibi belgilangan. Mazkur 
Nizomda buxgalteriya hisobidagi foyda bilan soliqqa tortiladigan foyda o‘rtasidagi tafovutlar ham asoslab 
berilgan. Amaldagi soliq siyosatiga ko‘ra ayrim xarajat turlari soliqqa tortiladigan bazani aniqlashda alohida 
tartibda e’tiborga olinadi. Nizom ilovasida balans foydasini hisoblashda inobatga olinadigan, biroq soliqqa 
tortiladigan foydani aniqlashda alohida hisobga olinadigan xarajat moddalari ro‘yxati keltirilgan.

T A D Q I Q O T  M E T O D O L O G I YA S I
Mazkur tadqiqot ishlab chiqarish xarajatlari va mahsulot tannarxini boshqarishda kompleks boshqaruv 

tahlilining nazariy hamda amaliy jihatlarini o‘rganishga qaratilgan. Tadqiqotning metodologik asosini iqtisodiy 
tahlil nazariyasi, boshqaruv hisobi konsepsiyalari, xarajatlar kalkulyatsiyasi metodlari hamda zamonaviy 
boshqaruv yondashuvlari tashkil etadi.

T A H L I L  V A  N A T I J A L A R
Xarajatlar va mahsulot tannarxini boshqarishda kompleks boshqaruv tahlilining muhim jihatlari hamda 

jarayonlari quyidagi elementlardan iborat bo‘lishi mumkin:
1. Xarajatlarning integratsiyalashgan tahlili:
−	 maxsus xarajatlar tahlili. ishlab chiqarish jarayonining turli bosqichlarida turli xil xarajatlar yuzaga 

keladi. ularni aniqlash, tizimlashtirish va o‘zaro integratsiyalash mahsulot tannarxini to‘liq va asosli hisoblash 
imkonini beradi;

1	 https://lex.uz/uz/docs/-2931253#-2989814
2	 https://lex.uz/docs/-264422

−	 bo‘limlar va qo‘shimcha xarajatlar. marketing, logistika, omborxona xarajatlari, servis xizmati va boshqa 
bilvosita xarajatlar mahsulot tannarxiga bevosita yoki bilvosita ta’sir ko‘rsatadi. ularning o‘zaro bog‘liqligini tahlil 
qilish boshqaruv qarorlarining aniqligini oshiradi.

2. Mahsulot tannarxini hisoblash usullari:
−	 o‘zgaruvchan va doimiy xarajatlarni to‘g‘ri taqsimlash. mahsulot tannarxini aniqlashda nafaqat 

to‘g‘ridan-to‘g‘ri ishlab chiqarish xarajatlari, balki umumxo‘jalik va boshqaruv xarajatlari (moliyalashtirish, ofis 
xarajatlari, reklama va boshqalar) ham hisobga olinadi. bunda zamonaviy kalkulyatsiya usullari va iqtisodiy 
modellar qo‘llaniladi;

−	 ishlab chiqarish hajmining ta’siri. mahsulot tannarxi ishlab chiqarish hajmiga bevosita bog‘liq. ishlab 
chiqarish hajmi o‘zgarganda tannarx ko‘rsatkichlari qayta hisoblanadi va tegishli tuzatishlar kiritiladi.

3. Mahsulot xususiyatlari va risklarni baholash:
−	 mahsulotlar o‘rtasidagi bog‘liqlik. ayrim mahsulotlar ishlab chiqarish jarayonida o‘zaro bog‘liq bo‘lishi 

mumkin. masalan, bir mahsulotni ishlab chiqarish boshqa mahsulot ishlab chiqarilishini talab qilishi mumkin. 
ushbu bog‘liqliklarning xarajatlarga ta’siri tahlil qilinadi;

−	 iqtisodiy risk tahlili. xom ashyo narxlarining o‘zgarishi, texnologik uzilishlar, mehnat resurslari bilan 
bog‘liq omillar va boshqa tashqi hamda ichki xavf omillari mahsulot tannarxiga ta’sir ko‘rsatadi. ularning 
baholanishi strategik barqarorlikni ta’minlashda muhimdir.

4. Ta’sir etuvchi omillarni baholash:
−	 ichki va tashqi omillar tahlili. ishlab chiqarish jarayoniga ta’sir ko‘rsatuvchi iqtisodiy, texnologik va bozor 

omillari tizimli ravishda o‘rganiladi. bu omillar mahsulot tannarxining o‘zgarishiga bevosita ta’sir qiladi;
−	 ta’sir modellari. bozor narxlarining o‘zgarishi, xom ashyo qiymatining oshishi yoki pasayishi, yangi 

raqobatchilarning paydo bo‘lishi kabi omillar asosida iqtisodiy modellar ishlab chiqiladi.
5. Texnologik innovatsiyalar va optimallashtirish:
−	 yangi texnologiyalarni joriy etish. zamonaviy texnologiyalarni ishlab chiqarishga tatbiq etish xarajatlarni 

kamaytirish va samaradorlikni oshirishga xizmat qiladi. avtomatlashtirish va robotlashtirish jarayonlari tannarxni 
optimallashtirish imkonini beradi;

−	 texnologik takomillashtirish. ishlab chiqarish jarayonlarini soddalashtirish va resurslardan oqilona 
foydalanish tannarxni pasaytirishning muhim omilidir.

6. Iqtisodiy tadqiqotlar va strategik qarorlar:
−	 moliyaviy-iqtisodiy modellashtirish. korxonaning biznes modeli va xarajatlar samaradorligini baholashga 

qaratilgan modellar ishlab chiqiladi. unda qisqa va uzoq muddatli xarajatlar tahlil qilinadi;
−	 solishtirish va prognozlash. mahsulot tannarxini prognozlashda bojxona to‘lovlari, xom ashyo narxlari, 

mehnat xarajatlari va bozor kon’yunkturasi kabi omillar inobatga olinadi.
7. To‘liq xarajatlar va daromadlarni hisoblash:
−	 to‘liq xarajatlar usuli. mahsulot tannarxini aniqlashda barcha o‘zgaruvchan va doimiy xarajatlar to‘liq 

hisobga olinadi. bu korxonaning moliyaviy natijalarini aniq baholash imkonini beradi;
−	 daromadlarni tahlil qilish. mahsulot tannarxi bilan bir qatorda, undan olingan daromad ham baholanadi. 

bu korxonaning rentabellik darajasini aniqlashda muhim ahamiyatga ega.
8. Mahsulot tannarxini optimallashtirish va strategiyalar ishlab chiqish:
−	 ishlab chiqarishni optimallashtirish. strategik va taktik chora-tadbirlar ishlab chiqarish jarayonini 

barqaror va samarali tashkil etishga xizmat qiladi;
−	 bozorga kirish strategiyalari. yangi mahsulotlarni bozorga asosli narx siyosati asosida olib chiqish 

xarajatlarni optimallashtirish va raqobatbardoshlikni ta’minlashga yordam beradi.

Mazkur strategiya mahsulot tannarxini optimallashtirish hamda daromadlilik darajasini oshirishda muhim 
ahamiyat kasb etadi.

Ikkinchi ilovada xarajatlar amalga oshirilgan davrda soliqqa tortiladigan bazadan chegirilmaydigan, biroq 
keyingi hisobot davrlarida chegirilishi mumkin bo‘lgan xarajatlar ro‘yxati keltirilgan (vaqtinchalik tafovutlar).

Uchinchi ilovada foyda emas, balki daromad solig‘i bo‘yicha soliqqa tortiladigan korxonalar uchun alohida 
tartibda hisobga olinadigan, ya’ni chegirilmaydigan qo‘shimcha xarajatlar ro‘yxati bayon etilgan.

Mahsulot tannarxini kompleks tahlil qilishning obyekti, bosqichlari va maqsadlari quyidagilardan iborat 
(1-rasm).

1-rasm. Mahsulot tannarxining kompleks tahlili3

Xarajatlarni tahlil qilish jarayonida ularni quyidagi guruhlarga ajratib o‘rganish maqsadga muvofiqdir:
1.	 Ishlab chiqarish xarajatlari;
2.	 Davr xarajatlari;
3.	 Moliyaviy faoliyat bo‘yicha xarajatlar;
4.	 Favqulodda xarajatlar (zararlar).
Har bir guruh tarkibidagi xarajatlar quyidagicha turkumlanadi:
1. Mahsulot ishlab chiqarish xarajatlari:
a) bevosita va bilvosita moddiy xarajatlar;
b) bevosita va bilvosita mehnat haqi xarajatlari;
v) ishlab chiqarishdagi asosiy vositalar amortizatsiyasi;
g) ishlab chiqarish xarakteridagi boshqa bevosita va bilvosita xarajatlar.
2. Davr xarajatlari:
a) sotish xarajatlari;
b) boshqaruv xarajatlari;
v) boshqa muomala xarajatlari va zararlar.
3. Moliyaviy faoliyat bo‘yicha xarajatlar:
a) foiz xarajatlari;
b) chet el valyutasi kursi o‘zgarishidan ko‘rilgan zararlar;
v) qimmatli qog‘ozlarga qo‘yilgan mablag‘larni qayta baholash natijasida yuzaga kelgan zararlar;
g) moliyaviy faoliyatga oid boshqa sarf-xarajatlar.
4. Favqulodda zararlar
Favqulodda zararlar alohida hisobga olinadi va odatda maxsus turkumlarga ajratilmaydi.
Xarajatlar ishlab chiqarish jarayonidagi o‘rniga qarab ikki guruhga bo‘linadi:
1.	 Ishlab chiqarish xarajatlari
2.	 Noishlab chiqarish xarajatlari
Ishlab chiqarish xarajatlari mahsulot ishlab chiqarish jarayoni bilan bevosita bog‘liq xarajatlardir.
Bevosita moddiy xarajatlar va bevosita mehnat haqi xarajatlari birgalikda dastlabki (asosiy) xarajatlarni 

tashkil etadi. Mehnat haqi xarajatlari hamda ishlab chiqarish xarakteridagi umumiy (ma’muriy-boshqaruv) 
xarajatlar yig‘indisi konversiya xarajatlari deb ataladi.

Moddiy xarajatlar konversiya xarajatlari bilan birgalikda to‘liq ishlab chiqarish tannarxini shakllantiradi.
Ishlab chiqarish jarayoni bilan bevosita bog‘liq bo‘lmagan xarajatlar noishlab chiqarish xarajatlari deb 

ataladi. Ular tarkibiga sotish xarajatlari, ilmiy-tadqiqot va tajriba-konstruktorlik ishlari xarajatlari, umumiy va 
ma’muriy xarajatlar, boshqaruv xarajatlari, kreditlar bo‘yicha foiz to‘lovlari hamda boshqa ishlab chiqarish bilan 
bog‘liq bo‘lmagan xarajatlar kiradi.

Yuqorida keltirilgan turkumlashdan tashqari, xarajatlar boshqa iqtisodiy belgilariga ko‘ra ham tasniflanadi 
(2-rasm).

3	 Muallif ishlanmasi

2-rаsm. Kоrхоnаlаrdа mаhsulоt ishlаb chiqаrish хаrаjаtlаrining tаsniflаnishi4

Kompleks boshqaruv tahlili — korxonani boshqarish, uning faoliyatini baholash hamda moliyaviy natijalarini 
shakllantirish jarayonida muhim ahamiyat kasb etadigan tizimdir. U korxona va uning tarkibiy bo‘linmalari 
faoliyatini bir butun holda kompleks va strategik rivojlantirishda boshqaruv qarorlarini qabul qilish uchun zarur 
bo‘lgan xarajatlar harakatini kuzatish, ma’lumotlarni to‘plash, ularning miqdorini aniqlash, o‘lchash va ro‘yxatga 
olishni tartibga solish, shuningdek, xarajatlar to‘g‘risidagi ma’lumotlarni chuqur tahlil qilishni o‘z ichiga oladi.

4	  Muallif ishlanmasi

X U L O S A  V A  T A K L I F L A R
Olib borilgan tadqiqotlar shuni ko‘rsatdiki, ishlab chiqarish xarajatlari va mahsulot tannarxini boshqarishda 

kompleks boshqaruv tahlilidan foydalanish korxonaning moliyaviy barqarorligini ta’minlash, raqobatbardoshligini 
oshirish hamda resurslardan samarali foydalanishni yo‘lga qo‘yishda muhim ahamiyat kasb etadi. Xarajatlarning 
integratsiyalashgan tahlili, ularni to‘g‘ri tasniflash va kalkulyatsiya qilish usullaridan oqilona foydalanish mahsulot 
tannarxini asosli shakllantirish imkonini beradi.

Tadqiqot natijalariga asoslanib, quyidagi takliflar ishlab chiqildi:
1.	 Korxonalarda mahsulot tannarxini shakllantirish jarayonida kompleks boshqaruv tahlilini muntazam 

ravishda qo‘llash hamda xarajatlar monitoringini raqamli tizimlar asosida yo‘lga qo‘yish maqsadga muvofiqdir.
2.	 Xarajatlarni javobgarlik markazlari bo‘yicha hisobga olish va tahlil qilish tizimini kengaytirish orqali ichki 

nazorat mexanizmlarini kuchaytirish lozim.
3.	 O‘zgaruvchan va doimiy xarajatlar nisbatini optimallashtirish hamda ishlab chiqarish hajmi o‘zgarishiga 

mos ravishda tannarxni qayta hisoblash mexanizmini joriy etish zarur.
4.	 Tannarxni pasaytirish rezervlarini aniqlash maqsadida texnologik innovatsiyalarni keng joriy etish, 

ishlab chiqarish jarayonlarini avtomatlashtirish va resurs tejamkor texnologiyalardan foydalanishni kuchaytirish 
tavsiya etiladi.

5.	 Mahsulot tannarxini prognozlash va strategik rejalashtirish jarayonida iqtisodiy-matematik modellar va 
moliyaviy-iqtisodiy modellashtirish usullaridan keng foydalanish maqsadga muvofiqdir.

Ishlab chiqarish xarajatlari va mahsulot tannarxining kompleks boshqaruv tahlili korxonalar faoliyatining 
iqtisodiy samaradorligini oshirish, moliyaviy natijalarni barqarorlashtirish hamda uzoq muddatli strategik 
rivojlanishni ta’minlashda muhim ilmiy-amaliy ahamiyatga ega.

